
Masalah penagihan dadah merupakan salah satu isu utama yang dihadapi bukan sahaja di 

negara kita, malah isu tersebut merupakan isu global pada masa kini. Kadar penagihan 

dadah yang semakin meningkat dari tahun ke tahun menyebabkan pelbagai pendekatan 

pendidikan pencegahan, penguatkuasaan serta pendidikan kepulihan digunakan untuk 

mengatasi masalah ini. Penyelidikan ini bertujuan untuk mengenal pasti pengaruh 

kecerdasan emosi dan perapatan pegawai Agensi Anti Dadah Kebangsaan (AADK), ibu 

bapa dan rakan sebaya dengan regulasi kendiri dalam pendidikan kepulihan Orang Kena 

Pengawasan. Penyelidikan ini menggunakan reka bentuk kajian deskriptif dan korelasi. 

Seramai 300 orang OKPPK berusia 19 hingga 36 tahun dipilih menggunakan 

persampelan rawak berstrata mewakili setiap daerah di negeri Pahang sebagai sampel. 

Instrumen yang digunakan terdiri daripada soal selidik demografi, soal selidik 

kecerdasan emosi, soal selidik perapatan guru, ibu bapa dan rakan sebaya serta soal 

selidik regulasi kendiri.  

 

 

Data deskriptif di analisis menggunakan perisian SPSS 22.0. Hasil penyelidikan 

menunjukkan tahap kecerdasan emosi (M = 3.30, SP = 0.412) OKPPK adalah sederhana 

rendah. Dapatan kajian juga menunjukkan OKPPK mempunyai perapatan yang lebih 

tinggi bersama pegawai AADK (M= 3.75,MSP = 0.36) berbanding perapatan dengan ibu 

bapa (M = 3.50, SP = 0.29) dan rakan sebaya (M = 3.46, SP = 0.52). Selain itu, kajian 

mendapati, regulasi kendiri (M = 3.48, SP = 0.338) bagi OKPPK di negeri Pahang berada 

pada tahap sederhana. Ujian Korelasi Pearson menunjukkan tidak terdapat hubungan 

yang signifikan antara kecerdasan emosi dengan regulasi kendiri. Namun begitu, terdapat 

hubungan signifikan yang positif antara perapatan pegawai AADK dengan regulasi 

kendiri (N=295, r=0.387**, p= 0.01). Di samping itu, terdapat hubungan signifikan yang 

positif antara perapatan ibu bapa dengan regulasi kendiri (N=295, r=0.390**,  p= 0.01). 

Hasil kajian juga menunjukkan terdapat hubungan signifikan yang positif antara 

perapatan rakan sebaya dengan regulasi kendiri (N=295, r=0.311**, p=0.01).  

Manakala, hasil analisis regresi pelbagai menunjukkan model regresi yang terdiri 

daripada perapatan pegawai AADK, perapatan ibu bapa dan perapatan rakan sebaya 

boleh menerangkan secara signifikan sebanyak 21.6 % daripada varians regulasi kendiri 

OKPPK (F3,294 = 26.675, p = .000 < .05). Perapatan pegawai AADK (β = .190, t = 

3.199, p<.05), perapatan ibu bapa (β = .276, t = 3.792, p<.05) dan perapatan rakan sebaya 

(β = .095, t = 2.536, p<.05) merupakan peramal signifikan kepada regulasi kendiri 

OKPPK. Persamaan regresi bagi analisis ini adalah Ȳ = .190X1 + .276x2 + .095x3 + 

1.476. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



© C
OPYRIG

HT U
PM

iii 

 

Abstract of thesis presented to the Senate of Universiti Putra Malaysia in fulfilment of 

the requirement for the degree of Master of Science 

 

 

THE INFLUENCE OF EMOTIONAL INTELLIGENCE AND THE 

ATTACHMENT OF NATIONAL ANTI DRUG AGENCY’S OFFICER, PARENT 

AND PEER WITH SELF REGULATION OF PEOPLE UNDER SUPERVISION 

IN THEIR TREATMENT EDUCATION 

 

 

By 

 

 

WAN MAISARAH BTE WAN ABU MANSOR 

 

 

October 2018 

 

 

Chairman :   Nor Aniza Ahmad, PhD 

Faculty :   Educational Studies 

 

 

Addiction is one of the main issues not only in our country Malaysia, but this issue is a 

major problems globally. Statistic of drug addiction shows that the numbers is increasing 

by year, so that to solve this problem government take various approach in prevention, 

enforcements well as rehabilitation and treatment process. Thus, this study aims to 

investigate the relationship between emotional intelligence and NADA Officer, parent 

and peer attachment with self-regulation of people under supervision in their treatment 

education. This research has been conducted by using descriptive correlation. Strata 

random sampling has been used in this study to determine the total of numbers represent 

from all district in Pahang state as a respondents. This research had involved 300 

respondents aged between 19 to 36 years old. The instruments used are demographic 

questionnaire, emotional intelligence questionnaire, teacher, parent and peer attachment 

questionnaire and self-regulation questionnaire (SRQ).  

 

 

The descriptive data were analyzed using SPSS 22. The result of this research shows that 

the level of emotional intelligence (M=3.30, SP=0.412) among people under supervision 

in their treatment education is moderate. The study also found people under supervision 

in their treatment and rehabilitation process have more attachment to their NADA Officer 

(M=3.75, SP=0.36)  compare to their parent (M=3.50, SP=0.29)  and peer (M=3.46, SP= 

0.52). In addition, the finding found that the level of self-regulation (M= 3.48, SP= 

0.338) among people under supervision in their treatment education is also moderate. 

Based on Pearson Correlation Analysis, there is no significant relationship between 

emotional intelligence and self-regulation. However, the study found a significant 

positive relationship between NADA Officer attachment and self-regulation (N = 295, r 

= 0.387**, p= 0.01). Next, there is significant positive relationship between parent 

attachment and self-regulation (N = 295, r = 0.390**, p= 0.01).  

The finding also found that there is significant positive relationship between peer 

attachment and self-regulation (N=295, r=0.311**, p= 0.01). Multiple Regression 

Analysis shows the regression model which is NADA Officer attachment, parent 

attachment and peer attachment can significant explain 21.6% to the variances of self-

regulation among people under supervision in their treatment education (F3,294 = 

26.675, p=.000 < .05). NADA Officer attachment (β = .190, t = 3.199, p<.05), parent 

attachment (β = .276, t = 3.792, p<.05) dan peer attachment (β = .095, t = 2.536, p<.05) 

was a significant predictor to self-regulation people under supervision in their treatment 

education. The regression linear by this analysis is Ȳ = .190X1 + .276x2 + .095x3 + 

1.476. 

BAB 1 

 

 
PENDAHULUAN 

 

 
1.1 Pengenalan 

 
Isu penagihan dadah merupakan isu global di serata dunia yang menjadi perhatian 

pemimpin negara. Negara Malaysia adalah salah satu negara yang tidak terkecuali 

dalam menghadapi isu penagihan dadah. Negara Malaysia tidak terkecuali daripada 

berdepan dengan masalah penyalahgunaan dadah. Semakin hari, jumlah individu yang 

terlibat dengan penyalahgunaan dadah tidak menunjukkan kemerosoton, malah 

semakin bertambah seiring dengan pertambahan pelbagai jenis dadah sintetik pada 

masa kini. Oleh itu pelbagai program pendidikan rawatan dan pemulihan telah 

diadakan samada di dalam mahupun luar institusi sebagai salah satu usaha untuk 

mengatasi masalah ini (Rokiah, 2010).  

 

 

Masalah dadah boleh dirumuskan sebagai salah satu aktiviti yang banyak memberi 

kesan negatif bukan sahaja kepada diri individu itu sendiri, malah keluarga serta insan-

insan lain disekelilingnya. Punca penglibatan seseorang individu juga banyak dikaitkan 

dengan tahap kecerdasan emosi. Kajian yang telah dilaksanakan oleh Phaik Gaik 

(2016) memberi penekanan bahawa kecerdasan emosi adalah salah satu elemen yang 

penting dalam mencegah tingkah laku negatif seseorang. Seseorang individu yang 

merasakan bahawa kecerdasan emosinya berada ditahap tinggi sepatutnya mampu 

mengawal dan menggunakan emosinya dengan tepat kerana kebolehan ini juga akan 

berada di tahap yang tinggi (Rozita, 2014). Banyak kajian lepas yang memberikan hasil 

dapatan bahawa seseorang yang mempunyai  tahap kecerdasan emosi yang tinggi 

adalah individu yang mempunyai tahap kesihatan mental dan fizikal yang baik 

manakala tahap kecerdasan emosi yang rendah pula sering digambarkan mempunyai 

risiko yang besar untuk terjebak ke dalam masalah penagihan bahan terlarang (Monaci, 

Scacchi, Posa, & Trentin, 2013).  

 

 

Unterrainer, Hiebler-Ragger, Rogen, & Kapfhammer (2018) menegaskan bahawa 

tingkah laku penagihan dadah adalah gangguan dan masalah dalam regulasi diri. 

Individu yang bergantung terhadap dadah tidak berupaya untuk meregulasi emosinya, 

gagal dalam pengurusan diri dan harga diri serta perhubungan. Ia telah menjadi satu 

ancaman bukan sahaja kepada individu dan keluarga, malah turut menjadi satu masalah 

besar kepada negara (Shamsudin, 2013), selain dari menjejaskan keharmonian 

keluarga, mencemarkan nilai tradisi masyarakat dan nilai agama serta menggadaikan 

maruah diri dan tidak menghormati ibubapa (Mahyuddin & Azizah, 2011). Agensi Anti 

Dadah Kebangsaan (AADK) melalui tiga strateginya iaitu Pendidikan Pencegahan dan 

Kesedaran Awam, Rawatan dan Pemulihan dan Penguatkuasaan sentiasa berusaha 

untuk membanteras masalah dadah pada masa kini serta membendung mereka yang 

belum terjebak dengan masalah dadah khususnya para pelajar sekolah. AADK juga 

turut menggalakkan langkah-langkah pendidikan pencegahan ini dilaksanakan oleh ibu 

bapa, majikan, pihak sekolah serta golongan masyarakat. Namun begitu, tidak dapat 

dinafikan kewujudan dadah-dadah baru jenis ATS seperti Methamphetamine dalam 

pelbagai rupa, bentuk dan warna menyukarkan usaha pendidikan pencegahan dadah ini 

dilaksanakan terutama oleh ibu bapa sendiri di rumah. Masalah dadah bukan sahaja 

berlaku di Malaysia, malah fenomena yang sama berlaku di negara-negara luar seperti 

Thailand, Brazil dan sebagainya namun jenis dadah yang kerap digunakan mungkin 

berbeza mengikut negara.  

 

 

Perapatan merupakan elemen penting yang perlu dalam diri seseorang untuk 

menghasilkan kualiti kepercayaan dan komunikasi dua hala. Tahap perapatan ini juga 

akan menentukan sejauh mana perenggangan seseorang individu dengan satu pihak 

yang lain. Anak yang merasakan bahawa perapatannya dengan ibu bapa berada ditahap 

yang tidak selamat cenderung untuk memberikan lebih tindak balas yang negatif pada 

hubungan mereka yang seterusnya (Nakisa, 2014). Perapatan antara “guru” dan 

pelajarnya kebiasaannya bermula daripada sesi interaksi dan berkesan. Peranan “guru” 

sebagai bukan sahaja terhad sebagai pendidik, malah golongan “guru” ini sentiasa 

berusaha mengenalpasti kesulitan, kesukaran serta masalah yang dihadapi oleh pelajar 

mereka, hal ini akan mewujudkan perapatan yang positif antara kedua belah pihak 

(Syahruan Azan, 2015). Perapatan selamat mampu menghindarkan seseorang individu 

daripada stress serta meningkatkan sistem sokongan dalam kehidupannya. Dengan kata 

lain, individu yang merasakan dirinya selamat akibat hubungan perapatan yang wujud 

berupaya untuk menyesuaikan dirinya secara efektif dengan emosi yang negatif, 

mengelakkan dirinya daripada individu lain yang akan menyebabkan emosinya menjadi 

negatif serta mampu meregulasi emosinya mengikut tingkah laku yang bersesuaian 

dengan situasi (Cooper, Shaver, & Collins, 1998). 

 

 

Dalam bidang pembangunan psikologi, terdapat kajian-kajian menarik yang mengkaji 

pembangunan proses regulasi kendiri di mana proses ini adalah sangat relevan dan 

berkait rapat dengan sikap serta emosi (Dahl & Conway, 2009). Terdapat pelbagai 

faktor seseorang itu mula menggunakan dadah serta masih tidak berusaha untuk 

berhenti daripada menggunakan dadah. Salah satu daripada faktor tersebut adalah 

regulasi kendiri. Tahap regulasi kendiri bagi seseorang yang mula terjebak dengan 

masalah penagihan dadah serta mereka yang masih aktif menagih dadah adalah berada 

di tahap yang rendah berbanding individu-individu normal yang lain (Bakhshani & 

Hosseinbor, 2013). Regulasi kendiri adalah sangat diperlukan apabila seseorang ingin 

menghentikan dirinya daripada penagihan bahan terlarang. Tahap regulasi kendiri 

dalam diri seseorang individu itu akan mempengaruhi perlakuan serta tingkah laku 

mereka samada ingin meneruskan aktiviti penagihan dadah atau menghentikannya. 

Situasi seperti ini juga amat berkait rapat dengan kawalan diri seseorang (Roy F. 

Baumeister & Vonasch, 2015). Hal ini menunjukkan bahawa dalam pendidikan 

kepulihan penagihan dadah, aktiviti dan strategi yang digunakan harus diteliti dan 

dinilai supaya ianya mampu untuk meningkatkan tahap regulasi kendiri mereka.   

 

 

1.2 Latar belakang kajian 

 
Melalui Agensi Anti Dadah Kebangsaan (2004) Dasar Dadah Negara ialah untuk 

mewujudkan Negara Malaysia yang bebas dari ancaman gejala dadah menjelang tahun 

2015 bagi menjamin kesejahteraan hidup masyarakat dan mengekalkan kestabilan dan 

ketahanan nasional. Walau bagaimanapun, sehingga kini iaitu tahun 2016, bilangan 

penagih dadah terus meningkat dan pelbagai usaha giat dijalankan untuk membendung 

masalah ini. AADK melalui pendidikan rawatan dan pemulihan kepada Orang Kena 

Pengawasan (OKPPK) yang diselia mengikut daerah sentiasa melaksanakan program 

psikososial untuk meningkatkan kecerdasan emosi dan regulasi kendiri mereka bagi 

mengelakkan mereka daripada relaps (penagihan semula). Menurut Kun & 

Demetrovics (2010) kecerdasan emosi memainkan peranan yang penting dalam 

penglibatan seseorang individu kepada sebarang penagihan bahan terlarang. 

Kecerdasan emosi perlu dipupuk kerana ianya penting dalam membantu individu 

membuat keputusan sosial dan pilihan hidup yang baik. Oleh itu, adalah penting  

seorang pegawai AADK untuk lebih mendidik klien mereka tentang emosi supaya 

mereka lebih mudah dalam pengurusan seharian tanpa sebarang masalah yang boleh 

menggangu kehidupan mereka (Mayer, Perkins, Caruso, & Salovey, 2001). Mengikut 

Khantzian (2013) penagihan adalah berpunca daripada gangguan regulasi kendiri. 

Regulasi kendiri adalah kemampuan untuk mengawal emosi, perhatian dan tingkah 

laku dalam mencapai matlamat yang diinginkan (Gestsdottir & Lerner, 2008; 

Moilanen, 2007). Regulasi kendiri membantu individu untuk menghindarkan diri 

daripada tingkah laku yang merbahayakan diri seperti penagihan dadah (Khantzian, 

2013). 

 

 

Disamping itu, AADK turut melaksanakan program Family Association untuk ibu bapa 

dan keluarga terdekat OKPPK untuk mendedahkan mereka tentang peranan mereka 

dalam membantu OKPPK agar tidak relaps. Tujuan program ini juga adalah untuk 

menggalakkan ahli keluarga supaya sentiasa menyediakan persekitaran keluarga yang 

sihat dalam membantu OKPPK. Hubungan perapatan ibu bapa diyakini adalah salah 

satu faktor yang mempengaruhi mereka dalam isu relaps. Kajian oleh Wyn, Lantz, & 

Harris (2012) menunjukkan hubungan antara ibu bapa dan anak mampu memenuhi 

keperluan sosiologi seperti material, sosial, emosi dan ekonomi. Begitu juga dengan 

tahap perapatan rakan sebaya dalam kalangan OKPPK dimana mereka sentiasa 

dinasihatkan oleh pegawai-pegawai AADK dalam pemilihan rakan mereka, kerana 

mengikut kajian yang dijalankan oleh Hamzah, Suandi, Hamzah, & Tamam (2014) 

tahap perapatan rakan sebaya sangat mempengaruhi tumbesaran dan pembangunan 

tingkah laku seseorang. Menurut J. Bowlby (1988), apabila seseorang anak itu semakin 

dewasa mereka lebih selesa untuk mencari rakan sebagai teman baru daripada terus 

bergantung kepada ibu bapa dalam meneruskan kitaran kehidupan sebagai orang 

dewasa. Relaps selalunya berlaku pada tahun pertama selepas menyempurnakan sesi 

rawatan (Fernandez-Montalvo, Lopez-Goni, Illescas, Landa, & Lorea, 2007). Dalam 

mengatasi masalah relaps ini, AADK sentiasa menekankan elemen-elemen pencegahan 

relaps kepada OKP melalui program pendidikan rawatan dan pemulihan yang 

disediakan sepanjang tempoh pengawasan mereka.. Tindakan ini bersesuaian dengan 

apa yang telah ditegaskan oleh Welsh & Liberto (2001) yang mengatakan bahawa 

perancangan pencegahan relapse adalah elemen penting yang perlu dititikberatkan 

sepanjang tempoh kepulihan seseorang yang pernah terlibat dengan penagihan dadah. 

Selain itu, pegawai-pegawai AADK yang menjalankan tugas sebagai „guru‟ dalam 

proses pendidikan rawatan dan pemulihan OKPPK turut memastikan hubungan 

kepercayaan serta komunikasi bersama klien sentiasa dijaga supaya OKPPK berjaya 

mengekalkan kepulihan berpanjangan. Hal ini sesuai dengan apa yang dinyatakan oleh 

Bergin & Bergin (2009) bahawa hubungan positif dan tahap perapatan yang tinggi 

bersama guru adalah penting kepada klien untuk mencapai kejayaan hidup. 

Mengikut data yang diperolehi daripada Sistem MyAADK, jumlah keseluruhan 

OKPKK di Malaysia sehingga 01 Disember 2016  adalah seramai 61,683 orang. 

Pecahan OKPPK mengikut negeri adalah seperti di bawah manakala jumlah ini boleh 

dibahagikan kepada dua kategori iaitu penagih baru serta penagih berulang (relaps). 

 

 

Jadual 1.1: Jumlah Keseluruhan OKPPK di Malaysia Sehingga 01 Disember 2016 

Mengikut Sistem MYAADK 

Bil. Negeri Kes Berdaftar Jumlah Klien 

Berdaftar Baru Berulang 

1. Johor 4,418 1,051 5,469 

2. Kedah 5,664 1,581 7,245 

3. Kelantan 4,285 1,058 5,343 

4. Melaka 1,535 442 1,977 

5. Negeri Sembilan 1,793 618 2,411 

6. Pahang 3,833 1,147 4,980 

7. Perak 4,436 1,862 6,298 

8. Perlis 1,150 417 1,567 

9. Pulau Pinang 5,106 4,528 9,634 

10. Putrajaya 56 3 59 

11. Sabah 1,917 114 2,031 

12. Sarawak 1,192 144 1,336 

13. Selangor 5,738 1,291 7,029 

14. Terengganu 2,502 459 2,961 

15. Wilayah Persekutuan 2,288 912 3,200 

 Jumlah Besar 46,047 15,636 61,683 

 

 

Seperti yang telah digambarkan dalam Jadual 1.1 di atas, angka tersebut sudah cukup 

membimbangkan rakyat Malaysia khususnya golongan ibu bapa serta para pemimpin 

negara. Daripada jumlah keseluruhan OKPPK yang berdaftar di Malaysia sehingga 01 

Disember 2016, 15,636 orang daripadanya adalah kes berulang (relaps). Gambaran 

menunjukkan bahawa 25% daripada jumlah OKPPK adalah penagih berulang. Harus 

juga diingat bahawa angka ini merupakan jumlah penagih dadah yang berjaya dikesan 

oleh AADK, tidak dinafikan bahawa masih ramai lagi penagih dadah di luar sana yang 

belum berjaya dikesan. Oleh itu, jumlah ini sudah cukup menakutkan walaupun masih 

belum menggambarkan jumlah penagih dadah yang sebenarnya. 

 

 

Melalui Jadual 1.2 pula, dapat digambarkan bahawa trend penagihan dadah 

menunjukkan peningkatan yang amat ketara daripada tahun 2014 ke tahun 2016. 

Masalah penagihan dadah harus dipandang serius kerana ianya menggugat kestabilan 

ekonomi negara satu masa nanti (Azman & Mohd Al-Ikhsan, 2010). Generasi yang 

seharusnya membangunkan negara pada satu hari nanti kian berkurangan kerana 

terlibat dengan masalah penagihan. Oleh itu, adalah penting lebih banyak kajian 

dijalankan untuk mencari jalan penyelesaian terhadap masalah ini. 

Jadual 1.2: Jadual Perbandingan Jumlah OKPPK di Malaysia mulai Disember 

2014 Sehingga Disember 2016 Melalui Sistem MyAADK 

 

 

Masalah penagihan dadah meninggalkan pelbagai kesan negatif bukan sahaja kepada 

individu itu sendiri, malah keluarga dan orang disekelilingnya . Akibat daripada 

penagihan dadah jenis ATS/ sintetik, ia boleh membawa kepada halusinasi dan hilang 

pertimbangan diri sehingga individu boleh melaksanakan sesuatu yang di luar 

jangkaan.  

 

 

1.3 Pernyataan Masalah 

 
Kajian terhadap Orang Kena Pengawasan (OKP) di Malaysia masih kurang dijalankan. 

OKP adalah penagih dadah yang dijatuhkan perintah oleh pihak mahkamah untuk 

menjalani proses pendidikan rawatan dan pemulihan di luar institusi, dimana OKP 

masih mempunyai peluang untuk tinggal bersama keluarga dan bekerja seperti orang 

lain, tetapi OKP harus mengikuti program pendidikan rawatan dan pemulihan yang 

telah diaturkan oleh AADK. Namun begitu, tidak dinafikan banyak kajian lebih 

memberi tumpuan kepada penghuni PUSPEN seperti kajian (Buerah, Shahrin, 

Mohamad, & Maznah, 2015; Ibrahim, Zakaria, Nen, Sarnon, & Saim, 2014; 

Mahyuddin & Azizah, 2011; Muhammad Asyraf, 2013; Rokiah, 2010; Siti Rahmah, 

2012). Oleh itu, kajian ini telah memberi fokus kepada OKP di mana kajian ini telah 

melibatkan seramai 300 orang OKP yang dipilih secara rawak daripada seluruh negeri 

Pahang. 

 

 

Kajian yang dijalankan oleh Rozita (2014) dan Norhayati (2011) berhubung kecerdasan 

emosi serta perapatan ibu bapa dan rakan sebaya menjadikan remaja dan pelajar 

bermasalah sebagai subjek kajian manakala Hamidah (2013) pula melaksanakan kajian 

Bil. Negeri Jumlah Klien 

Berdaftar 2014 

Jumlah Klien 

Berdaftar 2015 

Jumlah Klien 

Berdaftar 2016 

1. Johor 4,089 4,839 5,469 

2. Kedah 5,406 5,942 7,245 

3. Kelantan 2,484 3,604 5,343 

4. Melaka 1,716 2,025 1,977 

5. Negeri Sembilan 2,069 2,271 2,411 

6. Pahang 3,800 4,962 4,980 

7. Perak 5,830 6,458 6,298 

8. Perlis 857 1,279 1,567 

9. Pulau Pinang 5,989 7,464 9,634 

10. Putrajaya 1,604 15 59 

11. Sabah 1,485 2,059 2,031 

12. Sarawak 4,736 1,644 1,336 

13. Selangor 1,557 5,899 7,029 

14. Terengganu 3,682 2,183 2,961 

15. Wilayah Persekutuan 36 3,241 3,200 

 Jumlah Besar  45,340 53,974 61,683 

untuk melihat sejauh mana hubungan di antara kecerdasan emosi pelajar dan gaya 

asuhan ibu bapa. Kajian berkenaan regulasi kendiri telah dijalankan untuk 

mengenalpasti hubungannya dengan masalah tingkahlaku seks bebas dan alkohol 

dalam kalangan pelajar kolej di luar negara oleh Quinn & Fromme (2010). Kajian 

tersebut mempunyai persamaan dengan kajian regulasi kendiri dalam kalangan OKPPK 

kerana ianya masih memberi fokus kepada golongan yang mengambil bahan terlarang 

dan mengamalkan aktiviti yang negatif seperti alkohol serta seks bebas. Namun begitu, 

walaupun terdapat banyak kajian berkaitan regulasi kendiri  dijalankan di luar negara, 

tetapi kebanyakan kajian hanya memberi fokus kepada masalah tingkah laku negatif 

para pelajar sekolah dan remaja termasuk pelajar kolej dan universiti. Oleh yang 

demikian, kajian ini telah melibatkan lima pembolehubah secara serentak iaitu 

kecerdasan emosi, perapatan pegawai AADK, perapatan ibu bapa, perapatan rakan 

sebaya serta regulasi kendiri dengan menjadikan OKP yang berumur 19 hingga 36 

tahun sebagai responden kajian. Kajian ini diharap boleh membuka mata masyarakat 

bahawa kajian berkaitan penagihan dadah sebelum ini terlalu banyak memberi tumpuan 

kepada penghuni PUSPEN, sedangkan terdapat ramai penagih dadah berdaftar atau 

OKP yang tinggal di luar institusi yang memerlukan lebih kajian dijalankan terhadap 

mereka berkaitan masalah penagihan dadah. 

 

 

1.4  Objektif Penyelidikan 

 

1. Mengenalpasti tahap kecerdasan emosi OKPPK di negeri Pahang  

2. Mengenalpasti pola perapatan pegawai AADK, ibu bapa dan rakan sebaya OKPPK  

    di negeri Pahang 

3. Mengenalpasti tahap regulasi kendiri OKPPK di negeri Pahang 

4. Mengenalpasti hubungan antara kecerdasan emosi dan perapatan pegawai AADK,  

     ibu bapa serta rakan sebaya dengan regulasi kendiri OKPPK di negeri Pahang 

5. Mengenalpasti faktor penyumbang utama yang mempengaruhi tahap regulasi kendiri  

    OKPPK di negeri Pahang 

 

 

1.5  Persoalan Kajian 

 

1. Apakah tahap kecerdasan emosi OKPPK di negeri Pahang? 

2. Apakah pola perapatan pegawai AADK, ibu bapa dan rakan sebaya OKPPK di  

      negeri Pahang? 

3.  Apakah tahap regulasi kendiri OKPPK di negeri Pahang? 

4. Apakah hubungan antara kecerdasan emosi dan perapatan pegawai AADK, ibu  

     bapa serta rakan sebaya dengan regulasi kendiri OKPPK di negeri Pahang? 

5. Apakah faktor penyumbang utama yang mempengaruhi tahap regulasi kendiri 

OKPPK di negeri Pahang? 

 

 

1.6 Hipotesis 

 
H1 : Terdapat hubungan antara kecerdasan emosi dengan regulasi kendiri OKPPK di 

negeri Pahang 

H2 : Terdapat hubungan antara perapatan pegawai AADK dengan regulasi kendiri 

OKPPK di negeri Pahang 

H3: Terdapat hubungan antara perapatan ibu bapa dengan regulasi kendiri OKPPK di 

negeri Pahang 

H4: Terdapat hubungan antara perapatan rakan sebaya dengan regulasi kendiri OKPPK 

di negeri Pahang 

H5: Terdapat faktor yang mempengaruhi tahap regulasi kendiri dalam kalangan 

OKPPK di negeri Pahang 

 

 

1.7 Kepentingan Penyelidikan 

 
Penyelidikan ini adalah penting kepada semua lapisan masyarakat terutama Agensi 

Anti Dadah Kebangsaan (AADK). Melalui kajian ini, AADK berupaya untuk 

memperkemaskan lagi kurikulum pendidikan program rawatan dan pemulihan kepada 

OKPPK di AADK Daerah mengikut keperluan klien. Melalui kurikulum tersebut, 

OKPPK perlu diberi lebih pendedahan untuk meningkatkan kecerdasan emosi mereka 

bagi tujuan peningkatan regulasi kendiri mereka. Hal ini penting untuk memastikan 

OKPPK tidak relaps Melalui hasil kajian ini juga,AADK boleh menambahbaik 

program pendidikan rawatan dan pemulihan kepada penghuni-penghuni CCRC (Cure 

& Care Rehabilitation Centre) atau nama lamanya Pusat Serenti. Ia adalah sebagai 

persediaan kepada penghuni untuk menghadapi cabaran (trigger) apabila dibebaskan 

kelak.  

 

 

Melalui program-program kepada OKPPK mahupun penghuni CCRC yang sering 

dilaksanakan, AADK harus sering melibatkan ibu bapa, keluarga mahupun masyarakat 

supaya pihak-pihak ini turut memainkan peranan dalam proses kepulihan individu yang 

telah terlibat dengan penagihan dadah. Selain daripada itu, hasil kajian juga boleh 

dimanfaatkan oleh para ibu bapa, pihak sekolah, pihak majikan di tempat kerja 

mahupun pemimpin-pemimpin setempat dalam mencegah kewujudan penagih baru. 

Golongan-golongan ini juga merupakan golongan berkepentingan dalam membentuk 

regulasi kendiri bagi individu-individu yang berisiko supaya tidak terlibat ke dalam 

kancah penagihan dadah terutama di peringkat umur remaja. 

 

 

Melalui hasil dapatan kajian ini nanti, pihak pengurusan tertinggi AADK berupaya 

untuk menambahbaik pengisian program Family Association yang sebelum ini lebih 

kepada berbentuk ceramah kepada pengisian yang berbentuk aktiviti keluarga bersama 

OKPPK. Melalui program seperti ini, perapatan ibu bapa serta perapatan pegawai 

AADK boleh ditingkatkan ke arah yang lebih positif. Hal ini secara tidak langsung 

membantu dalam membentuk regulasi kendiri OKPPK yang lebih baik untuk terus 

kekal berada dalam kepulihan. 

 

 

Selain itu, program-program rawatan dan pemulihan yang lain sepanjang OKPPK 

berada dalam tempoh pengawasan boleh dilihat kembali supaya program-program 

tersebut diyakini sesuai dengan kehendak dan keperluan mereka di mana ianya mampu 

untuk meningkatkan tahap kecerdasan emosi di sepanjang tempoh tersebut bagi 

memastikan kawalan diri mereka berubah ke arah yang lebih baik untuk terus menjadi 

insan normal seperti orang lain. 

1.8 Skop dan Batasan Kajian 

 
Kajian ini hanya terdiri daripada OKPPK di negeri Pahang yang butirannya di ambil 

melalui sistem My AADK yang diselenggara oleh pihak AADK sendiri. AADK Negeri 

Pahang telah dipecahkan kepada 10 AADK Daerah bagi memudahkan urusan 

pentadbiran OKPPK, di mana ianya adalah di antara negeri yang mempunyai banyak 

AADK Daerah di semenanjung. 

 

 

Dalam kajian ini, penyelidik hanya menggunakan satu jenis instrumen kajian sahaja 

untuk menjalankan penyelidikan ini iaitu borang soal selidik. Hal ini kerana borang 

soal selidik mudah dijawab oleh OKPPK dan senang untuk dikendalikan. Walau 

bagaimanapun kesahihan kajian ini bergantung kepada kejujuran responden semasa 

menjawab borang soal selidik. 

 

 

Kajian ini juga hanya mengkaji kepada hubungan antara kecerdasan emosi dan 

perapatan pegawai AADK, ibu bapa serta rakan sebaya dengan regulasi kendiri 

OKPPK di negeri Pahang. Oleh itu, penyelidik hanya memberi fokus kepada kelima-

lima faktor ini. 

 

 

1.9 Definisi Konseptual dan Operasional 

 
1.9.1  Kecerdasan Emosi 

 
Mayer dan Cobb (2000) menerangkan bahawa kecerdasan emosi adalah keupayaan 

untuk memproses maklumat tentang emosi seterusnya melahirkannya melalui persepsi, 

sifat dan pengurusan emosi manakala menurut Salovey dan Mayer (1990) , kecerdasan 

emosi adalah kemampuan untuk menyelia diri sendiri dan orang lain meliputi aspek 

perasaan dan emosi serta mampu membezakan kedua-duanya dan menggunakan 

maklumat-maklumat itu sebagai panduan pemikiran dan tindakan. Menurut Baron 

(2006) kecerdasan emosi adalah susunan kebolehan, kompetensi serta kemahiran bukan 

kognitif yang mampu mempengaruhi kemampuan seseorang untuk menangani 

keperluan dan tekanan daripada persekitarannya. 

 

 

Dalam kajian ini, kecerdasan emosi ditakrifkan sebagai kemampuan untuk 

mengenalpasti perasaan sendiri serta perasaan orang lain, kebolehan memproses apa 

sahaja maklumat berkaitan emosi dan ianya dilahirkan melalui tingkah laku  dan sikap. 

Pengkaji telah menggunakan item-item yang telah diubahsuai daripada Goleman 

(1995) oleh Noor Hidayah (2011). Pengkaji telah melihat tentang 3 aspek dalam 

konstruk Kecerdasan Emosi iaitu Kesedaran Emosi Kendiri, Kemahiran Sosial dan 

Pengurusan Emosi. 

 

 

1.9.2  Perapatan 

 
Menurut (John Bowlby, 1982) perapatan merupakan hubungan kasih sayang yang 

wujud dalam keluarga dan rakan-rakan dimana ianya wujud secara semulajadi dalam 

diri dan jiwa seseorang individu apabila mempunyai hubungan yang rapat bersama 

keluarga atau sesiapa sahaja di sekelilingnya. Individu dipercayai akan lebih yakin 

dalam menghadapi cabaran hidup apabila mempunyai perapatan yang selamat (Rice & 

Whaley, 1994). 

 

 

Dalam konteks penyelidikan ini, perapatan merujuk hubungan rapat yang wujud antara 

OKPPK dengan pegawai AADK, keluarga serta rakan sebayanya. Hasil daripada 

perapatan tersebut akan membentuk kesan positif dalam diri OKPPK. Tahap perapatan 

ini boleh diukur melalui tiga aspek iaitu kepercayaan, komunikasi dan perenggangan. 

Guru dalam kajian ini merupakan pegawai-pegawai AADK yang menyelia dan 

membantu OKPPK melalui program pendidikan rawatan dan pemulihan yang telah 

dijadualkan untuk OKPPK sepanjang tempoh pengawasan mereka selama 2-3 tahun 

mengikut perintah yang telah ditetapkan oleh mahkamah. Manakala ibu bapa merujuk 

kepada ibu dan bapa kandung OKPPK, atau ibu dan bapa angkat OKPPK atau sesiapa 

sahaja yang membesarkan OKPPK yang memainkan peranan sebagai ibu dan ayah 

kepada OKPPK. Rakan sebaya merujuk kepada kumpulan rakan yang mempunyai 

lingkungan umur yang sama samada dari sekolah yang sama, rakan sekerja atau rakan 

yang mempunyai dan berkongsi perasaan, pengalaman, pandangan hidup serta 

pengaruh tingkah laku. Kumpulan rakan sebaya adalah penting dalam membantu  

perkembangan seseorang dewasa. Pengkaji telah menggunakan instrumen yang telah 

dibina oleh Armsden & Greenberg (1987) dan diubahsuai oleh Norhayati (2011) 

dimana konstruk Perapatan ini mengukur dari sudut tiga dimensi iaitu Kepercayaan, 

Komunikasi serta Perenggangan. 

 

 

1.9.3  Regulasi Kendiri 

 
Regulasi kendiri adalah satu proses yang melibatkan metakognitif seseorang itu dalam 

menguruskan pemikiran mereka, tingkah laku dan emosi mereka untuk mengemudi 

pembelajaran mereka ke arah satu matlamat yang sama (Zumbrunn, Tadlock, & 

Roberts, 2011). Selain itu menurut (Miller & Brown, 1991) regulasi kendiri adalah 

keupayaan untuk membangunkan dan mengekalkan tingkah laku yang telah dirancang 

untuk mencapai matlamat yang telah ditetapkan.  

 

 

Regulasi Kendiri adalah kemampuan untuk membangunkan, melaksanakan dan 

menstabilkan fleksibiliti tingkah laku yang dirancang untuk mencapai sesuatu 

matlamat. Kajian ini menggunakan model regulasi kendiri Miller & Brown yang 

menformulasikan 7 langkah model regulasi kendiri (Brown, Miller, & Lawendowski, 

1999). Dalam model ini, regulasi kendiri tingkah laku boleh menjadi negatif kerana 

kegagalan untuk melaksanakan mana-mana daripada 7 langkah ini: 

 

i) penerimaan maklumat relevan 

ii) penilaian maklumat dan perbandingan norma 

iii) cetusan perubahan 

iv) mencari pilihan yang ada 

v) merancang 

vi) melaksanakan rancangan 

vii) penilaian keberkesanan perancangan 

1.9.4  Orang Kena Pengawasan (OKP) 

 
Melalui Lembaga Penyelidikan Undang-undang (2009) menyatakan bahawa majistret 

di atas syor Pegawai Pemulihan dan setelah memberi orang itu peluang untuk membuat 

representasi , hendaklah:  

 

a) memerintahkan orang itu menjalani rawatan dan pemulihan di Pusat 

Pemulihan yang ditetapkan dalam perintah itu selama tempoh dua tahun dan 

selepas itu menjalani pengawasan seorang pegawai di tempat yang ditetapkan 

dalam perintah selama tempoh dua tahun; atau 

b) memerintahkan orang itu diletakkan dibawah pengawasan seorang pegawai di 

tempat yang ditetapkan dalam perintah itu selama tempoh tidak kurang 

daripada dua dan tidak melebihi tiga tahun. 

 

Dalam konteks kajian ini, OKP atau OKPPK adalah seseorang yang telah diperintahkan 

menjalani program Rawatan dan Pemulihan di CCRC, seterusnya menjadi OKP di 

AADK Daerah dalam tempoh 2-3 tahun atau seseorang yang telah disyorkan oleh 

Pegawai Pemulihan AADK untuk terus menjalani pengawasan (OKP) di dalam 

komuniti selama tempoh 2-3 tahun tanpa kemasukan ke CCRC. OKP terdiri daripada 

seksyen 6(1) (a) dan 6(1)(b) serta kes-kes sukarela iaitu 8(3)(a) dan 8(3)(b). 

 

 

1.10  Kesimpulan 

 
Melalui perbincangan dalam bab 1 ini, ianya menerangkan secara ringkas berkaitan 

kecerdasan emosi dan perapatan pegawai AADK, ibu bapa serta rakan sebaya 

mempengaruhi tahap regulasi kendiri OKPPK. Justeru itu, adalah penting regulasi 

kendiri OKPPK ini difahami bagi membolehkan strategi pendidikan pencegahan serta 

rawatan dan pemulihan dapat dilaksanakan dengan efektif dan berkesan terhadap 

golongan sasar tersebut. 

 

 

Kecerdasan emosi yang rendah dan tahap perapatan pegawai AADK, ibu bapa serta 

rakan sebaya yang negatif akan meningkatkan potensi individu yang berisiko untuk 

melakukan perkara yang tidak sihat seperti menagih dadah manakala bagi mereka yang 

telah terjebak dengan najis dadah, mereka akan berpotensi untuk relaps. 

 

 

Tahap regulasi kendiri yang rendah akan terus menyebabkan peningkatan jumlah 

penagih dadah di Malaysia samada penagih dadah baru mahupun penagih dadah 

berulang. Oleh itu adalah penting untuk kita berusaha agar kadar penagih baru dapat 

dikurangkan, sekaligus memastikan tiada lagi kewujudan penagih dadah baru. 

Manakala bagi individu yang telah terjebak dengan penagihan dadah, kita harus 

memastikan golongan ini dapat di rawat dengan sebaiknya supaya tidak berlakunya 

relaps. 

